
· Nid yw Duw yn mesur gwerth unigolion yn ôl eu gwaith. 
· Rydym oll wedi ein creu ganddo ac yn werthfawr yn ei olwg (Gen.1:27).  
· Rhaid bod yn ofalus nad ydym yn gadael i’n gwaith/swyddi reoli ein bywydau a’r ffordd yr ydym yn trin eraill (Luc 6:31; Iago 2:1).
Mae gwaith yn rhan o gynllun Duw (Gen.2:15).
· Sefydlwyd gwaith fel patrwm i fywyd dyddiol cyn i Adda ac Efa bechu yn erbyn Duw. 
· Mae’r Beibl yn nodi nifer o weithiau pa mor bwysig ydy cadw’n brysur, ac mae diogi a llaesu dwylo yn cael ei gondemnio. Mae diogi yn cael effaith andwyol ar gorff a meddwl pobl ac yn arwain at ddiflastod (Diar.6:6, 12:24).
· Mae’r Apostol Paul yn rhybuddio pobl ddiog i fynd ati i weithio oherwydd eu bod yn gwastraffu eu hamser yn busnesa, ac yn faich ar eraill (2 Thes.3:10-12). Mae Paul yn glir y dylai pawb sy’n abl weithio am eu bwyd. Roedd Paul yn gweithio i gynnal ei hun ac i dalu am ei le, er bod ganddo’r hawl fel apostol i ofyn i’r eglwysi am gymorth ariannol. 
· Nid yw lladrata yn onest ac mae Paul yn dweud wrth ladron am newid eu ffyrdd a gweithio er mwyn iddynt allu cyfrannu at gymdeithas.
· Mae pob gweithiwr yn haeddu cyflog am ei waith ond mae’r Beibl yn gosod safonau i weithwyr ymgyrraedd atynt. Dylai Cristnogion wneud eu gorau yn eu swyddi a’u galwedigaethau (Col.3:22-24) oherwydd bod hyn yn adlewyrchiad o’u ffydd yn yr Arglwydd Iesu ac yn rhan o’u tystiolaeth ddyddiol. Os nad yw Cristion yn hapus yn ei waith dylai ddal ati i wneud ei orau.
Dewis swydd

· Wrth ddewis swyddi, mae’r Beibl yn disgwyl i’r Cristion ystyried egwyddorion Beiblaidd. 
· Ydy’r ffaith bod Cristion yn cyflawni rhyw waith yn peri anhawster i Gristnogion ifanc neu wan yn y ffydd? (1 Cor. 8:9-13)
· Mae gofyn i’r Cristion roi sylw arbennig i gadw’r Sul yn sanctaidd (yn wahanol), dydd arbennig wedi ei ddewis gan Dduw i orffwys ac i addoli (Ex.20:8-10; Luc 4:16). 
· Mae Iesu yn paratoi bwyd ar y Sul ac yn iacháu cleifion.  Mae Iesu’n nodi hefyd bod ffermwyr yn gofalu am eu hanifeiliaid ar y Sul, a’i bod hi’n hollol gyfreithlon i, ‘bobl wneud da ar y Saboth’ Ond rhaid sicrhau nad gwaith sy’n cymryd y flaenoriaeth ar y Sul, ond yn hytrach gorffwys ac addoliad.
· Mae bod yn fam yn waith, yn y Beibl mae bod yn wraig ac yn fam yn anrhydeddus ac yn bwysig.  Mae anogaeth i wragedd ifanc aros adre i fagu eu teulu a rhoi blaenoriaeth iddynt. Maent i wneud y gwaith yma yn yr ysbryd cywir, ac er lles a budd cymdeithas gyfan (Titus 2:3-4). Ceir darlun o wraig ryfeddol yn Diarhebion 31 sy’n gweithio’n galed dros ei theulu.  Er ei bod yn prynu a gwerth ac yn cynnal busnes, ei blaenoriaeth yw lles ei theulu. Oherwydd hyn mae hi’n cael ei chanmol gan bawb, yn cynnwys Duw.
Testunau Trafod
a) Pam bod cymdeithas yn mesur pobl yn ôl eu swyddi? 
b) Pam bod rôl gwraig fel mam bellach yn cael ei sarhau?
c) A ddylai Cristion osgoi unrhyw swyddi penodol?
Gwaith


Braslun o’r safbwynt Cristnogol























Noddwyd gan Ebeneser, Caerdydd (Cynllun Agape)











[image: image1.jpg]

